
Conclusiun positiva da la sessiun a Flem
■ La regenza grischuna ha prendì en-
conuschientscha dal rapport final da
l’organisaziun grischuna dal project
davart la realisaziun da la sessiun
d’atun da las chombras federalas a
Flem Laax Falera. La regenza approve-
scha la bilantscha positiva che vegn
tratga en il rapport final ed engrazia a
l’organisaziun dal project per la reali-
saziun da la sessiun encorunada da
success. Las finamiras e las aspectativas
che la regenza ha tschentà en la sessiun
d’atun èn vegnidas cuntanschìdas dal tut-
tafatg. Las commembras ed ils commem-
bers da las chombras federalas han pudì
salvar ina sessiun da lavur intensiva en il
Grischun. L’infrastructura dal Park Ho-
tel Waldhaus ha ademplì cumplettamain
ils giavischs areguard il confort da lavu-
rar e d’alloschar. Er il program accumpa-
gnant ch’era organisà en moda rigurusa
cun sias en total tschintg occurrenzas ha
pudì cuntentar las aspectativas da las
commembras e dals commembers dal
parlament d’emprender d’enconuscher
anc meglier il chantun Grischun en sia
varietad. Medemamain è vegnida cun-
tanschida la finamira da preschentar la
lingua e la cultura rumantscha sco part
essenziala da la particularitad grischuna.
La qualitad da las occurrenzas, la cordia-
litad dals inscunters ed er la preschien-
tscha activa da la lingua rumantscha –
bain er grazia a l’engaschament da las vo-
luntarias e dals voluntaris rumantschs sin
l’areal da la sessiun – han creà gronda sim-
patia per il Grischun, a l’avis da la regen-
za. Il chantun Grischun e Grischun Va-
canzas, la Regiun Surselva, las vischnan-
cas da la sessiun d’atun Flem Laax Falera
e las organisaziuns turisticas sco er il Park
Hotel Waldhaus han profità da l’occa-
siun per sa profilar sco center da congress
cun ina purschida d’emprima classa.

La regenza ha medemamain prendì
enconuschientscha dal quint final per-
tutgant il diever da la part dal chantun
a la realisaziun da la sessiun. Il preven-
tiv da l’organisaziun dal project ch’è
vegnì adattà il settember ha pudì vegnir

resguardà. Las expensas totalas da tut
las partenarias e da tut ils partenaris da
l’organisaziun grischuna dal project
importan 1 790 708 francs (preventiv
1 850 000 francs). La part dals custs
dal chantun importa 357 025 francs

empè dals 473 700 francs budgettads.
Quests respargns tar la part dals custs
dal chantun ston cunzunt vegnir attri-
buids al fatg ch’ils custs da segirezza 
èn stads bler pli pitschens che budge-
tads.

Las expensas totalas da la Sessiun d’atun a Flem èn stadas 1 790 708 francs. La part dals custs dal chantun importa 357 025 francs em-
pè dals 473 700 francs budgettads. KEYSTONE

Malgrà relaziuns difficilas
Bun resultat da la chatscha d’atun 

■ Cun la finamira d’adattar ils ef-
fectivs da selvaschina a lur quartiers
d’enviern è vegnida realisada la cha-
tscha d’atun da tschiervs en grondas
parts dal chantun. Las relaziuns ex-
traordinarias da l’aura e da la vegeta-
ziun han difficultà questa chatscha.
Tuttina èn ils plans vegnids ademplids
per passa 90%. Dapi il settember datti
in record da temperatura suenter l’au-
ter. L’effect è stà ch’ils tschiervs èn re-
stads anc fin il december en lur spazis
da viver da stad e ch’els han pudì fugir
uschia da la chatscha. Malgrà quai ha

pudì vegnir cuntanschì in resultat rela-
tivamain bun cumpareglià cun la plani-
saziun e cun la media da blers onns. En
tut mancan stgars 400 animals (9%) per
ademplir il plan da prelevaziun en l’en-
tir chantun. Ils deficits areguard il plan
da prelevaziun sa repartan sin quasi tut
las regiuns.

1373 chatschadras e chatschaders èn
sa participads a la chatscha d’atun. La
chatscha d’atun contribuescha 900 ani-
mals al resultat final da 3750 tschiervs
schluppettads. Il resultat da la chatscha
da tschiervs 2006 sa chatta in zic sut la

media da blers onns, demussa dentant
tut en tut ina gronda constanza. Per
l’emprima giada han pudì vegnir
schluppettads dus portgs selvadis du-
rant questa chatscha. La reducziun con-
sequenta dals effectivs da tschiervs ha
per consequenza ch’ils quartiers d’en-
viern na vegnan betg surexplotads. Ella
gida ad evitar grondas perditas durant
l’enviern e reducescha uschia la quota
da selvaschina disgraziada. Uschia ve-
gnan però er sminuids resp. impedids
donns vi dal guaud e vi da culturas agri-
culas.

